
				Eziñ bazaitut maitatu benetan
maitatuko zaitut ametsetan,
begiak itxi eta
egongo naiz zurekin izketan,
Egongo baziñake bezela
nerekin zeruetan.

				
				
	
	HITZAURREA

	Askotan esana dugu euskal literatura, txikia izatez eta definizioz, ehunka istorio txikiz osotuta dagoela, hain txikiak batzuetan ezen gure begietara nekez iristen diren; ezezagunak zaizkigu. Ondorioz, bada, gure literatura txiki honetan balio handia ez dakit, baina bai behintzat balioa, eman beharra diogu ia testu orori, idazle orori, gure literatura tradizioa zabaltzen laguntzen duen edozein daturi, berauek txikiak, txikiegiak menturaz, izanagatik ere. Txikitasun honetan, gainera, handienak izateko zortea dutenek txikienak ahanzturara, bazterrera, zigortzen dituzte, ezinbestez. Horrelakoa izan zen Gurutz Sarasola, “Lotsati” izengoitiz, itsasondoarraren izarraren dirdira euskal letretan, txikia eta laburra, laburregia seguru, era tragikoan amaitu baitzen Donostiako trenbidean, 1936ko martxoko egun batez, hogeita bat urte bete gabe zituela.

	Lotsatik heriotzaren hautua egin zuen, Jesus de Sarriak Bilboko Hermes aldizkariaren bultzatzaile nagusiak, 1922an, egin zuen bezala, eta, urte asko geroago, Jon Mirandek ere, seguru asko gure adibiderik ezagunenak, 1972an egingo zuen bezalaxe. Hirurek hartu zuten adore etsigarria beren buruak hiltzeko, orain haiekiko arreta berezia pitzarazten diguna. Horrela, Jon Aranok[1] aipatzen zuen moduan, euskal literaturak badauka (beren burua) Hildako Olerkarien Klub bat, oraingoz bazkide gutxirekin, baina beste literatura batzuen zoritxarreko konbentzionalismoekiko parekatzen gaituena.

	Esan dezagun, bestalde, bere heriotzaren aurreko hilabeteetan, 1935eko uztailetik 1936ko martxoa bitartean ondu zuela Lotsatik ezagutzen diogun obra, guztira hogeita bost olerki, El Día, Argia, Ekin, Euzkadi eta El Pueblo Vasco argitalpenen orrialdeetan argitaratuak. Ezagutzen diogun obra esan dut, zeren bera eta bere obra erabat ahaztuta ibili ziren luzaroan harik eta beste Sarasolatar batek, ez familiakoak ordea, begiak dirdira berezia zerien olerki ezezagun batzuen gainean paratu zituen arte. Ibon Sarasolari zor diogu Lotsatiren lehenbiziko lorratza aurkitu izana, ostean beste batzuk etorri dira Lotsatiren bizitzaz eta lanaz arduratu nahian. Horien artean Lotsatiren iloba Gurutz Olaskoaga, Jon Arano, Xabier Mendiguren Elizegi, Iñaki Segurola, Koldo Izagirre eta Anjel Lertxundi idazleak nabarmendu dira itsasondoarra inguratzen zuen ahanztura beltzetik ateratzen. Aski adierazgarriak dira horretan Lertxundiren hitzak[2], Berria egunkarian agertu zen Lotsatiri buruzko artikulu baten harira[3]:

	Nago Lotsatiren poemek eta bizitzak ere ekarria –ez dakit garrantzitsua baina bai polita– egingo diotela euskal literaturari. Zergatik ez zigun garai hartako inork Gurutz Sarasolaz hitz egin? Gaztea eta ezezaguna zelako? Ibilbide kanonikoetatik aparte zebilelako? Neure buruari galdetzen diot: ez ote du bazterketan izan zerikusirik bere buruaz beste egin izanak?

	“Bai, seguru”, erantzun beharko genioke Lertxundiren azken galdera horri, baina ez da arrazoi bakarra. Lotsatiren bizitzaren oroimena etxekoentzat gelditu zen, semearen edo anaiaren suizidioa ulertu gabe ahaztu nahi izan zuten gertuko senideentzat. Gero, berehala etorri zen Gerra Zibila, eta, beste kasu askotan bezala, kolpetik ezabatu zuen Lotsatik denbora labur horretan literaturan egin zuen ibilbidea, harena bezalako familia abertzalea gogor astinduta gainera.

	Hara non, baina, Lotsatiren heriotza lazgarriak eta horrexetara eraman zuten balizko arrazoiek piztu dute orain askoren artean harenganako interesa, eta bere figuraren inguruko nolabaiteko kondaira ere sortu dela esango nuke nik. Izan ere, bere lanaren zatirik garrantzitsuenak, amodioarenganako ezinaren islak hain zuzen, bere heriotzarekin, aldez edo moldez, zerikusia izan dezake.

	Ezinbestean, berehala datorkigu gogora heroi erromantikoaren figura, amodioarenganako ezintasunak jota heriotzan irtenbide bakarra bilatzen duenarena. Ez dakit Lotsatik heroi erromantikoa izatearekin amets egiten ote zuen, guretzat bere heriotzaren inguruko zertzeladek ezezagunaren lurraldean iraungo dute, betiko iraun ere. Eta hori guztia diogu Lotsatiren heriotza oso modu erromantikoan azaldu nahi izan delako: Itsasondoko neska batekin maiteminduta zegoela, bien arteko maitasuna ezinezkoa zela… Ez dakit bada, beste hoberik faltan, esan ere, nork esango zion ezetz etxe oneko gazte galai bati? Ez nau hipotesiak larregi konbentzitzen, bere olerkien leitmotiva bada ere. Ez dakit zergatik, baina askok ikusi nahi izan duten haragizko musa niri ez zait hain haragizkoa iruditzen. Hemen saltsa gehiago eta askoz konplexuagoa egon behar du. Gaur egun badakigu depresioak suizidioa eragin dezakeela, tratatzen den gaixotasuna dela. Garai hartan ez, onartu ere ez zen onartzen, nola ulertuko zuen bada Lotsatirena bezalako hain familia bitalista batek hogei urteko semearen suizidioa? Garai hartan gainera. Nekez.

	Bitartean daukagun guztia gazte sentibera bat da, “Lotsati” izengoiti guztiz adierazkorraren azpian ezkutatzen zen gaztea, bere nortasunaren zantzuren bat eman liezagukeena, eta, beraz, nahiko sentiberatasun izan zuen olerkiok idazteko, bere nahikari nagusiei ekiteko; hau da, euskara eta literatura lantzeko. Arestian aipatu dugun bezala, amodiora iritsi nahi eta ezina agertzen da etengabe bere olerki nagusietan. Maitasun olerki horiek nortasun nabarmenez idatzi zituen eta ez da zaila beroietan gazte izatearen freskotasuna eta tolesgabetasuna antzematea. Ezaugarriok, hain zuzen ere, erakarri zuten Ibon Sarasolaren arreta, garai hartako “olerkari ezberdin bat”, heterodoxoa, izan zitekeela pentsarazi zioten. Ez dut uste, alabaina, Lotsati halakotzat har dezakegunik, ildo horretan zenbait printza azaltzen badu ere. Amodio gaia ez darabilten bestelako olerkiek garai hartako euskal olerkigintzaren gakoetan kokatzen dute bete-betean.

	Areago, hona hemen nire ustetan Lotsatiren lanaren benetako balioa, Lertxundik aipatzen zuen literaturarekiko “ekarria”. Lotsatiren lanak garai hartako euskal olerkigintzaren nondik norakoak hobeto ezagutzen lagun diezaguke, hogeita hamarreko urteen Euskal Pizkundea deituriko garai oparoko olerkigintzaren ingurukoak argituz. Lotsatiren lana, izatez, ez da ez kantitatez ez kalitatez nabarmentzen den lana, baina bai bada ahalegin orokor baten emaitza, saio txiki bat nahi izanez gero, euskal literatura gorengo mailara eramateko ahaleginaren artean, Euskal Herria nazio gisa eraikitzeko helburua zeukan olerkigintzaren alorrean. Bada oraindik zer jaso eta zer ikertu olerkigintzaren urrezko aro honetaz, Lotsati adibide bat baino ez da. Zoritxarrez, Lotsati ere ez zen izan Urre urdinaren lurrina[4] izeneko liburuan Jurgi Kintanak bilatzen zuen euskal idazle galdua, liburu horien orrialdeetan ondotxo ager zitekeen arren. 

	Jon Aranok[5] galdetzen zuen Euskaldunon Egunkariaren orrialdetatik ea zer egin zitekeen Lotsatiren moduko lanekin. Bada, bere lan osoa txukun jaso, bere bizitzaren eta garaiko testuinguru literarioan kokatu, koska berriak agertu eta, ahal bada, lortutakoa zabaldu. Horratx lantxo honen helburua. Eta batez ere, Lotsatirekiko zorrak kitatu, familiarena lehenengoa, Lotsatiren oroimena harrotasunez jaso nahi duen familiarena, beraren ekimenez egiten baita lan hau. Bigarrena, gurea, Lotsatik leku bat izan dezan Itsasondoko Parnasoan, besteak beste, bere lehengusua izan zen Jexus Lete Sarasola “Ibai-ertz” eta Eustakio Mendizabal “Txikia”ren ondoan; edo Euskal Herrikoan, zergatik ez. Leku txiki bat baino ez bada ere. Eta hirugarren bat, ez orain Lotsatirekikoa, urrunegi joan gabe, itsasondoar guztiekikoa baizik, beraiek ere merezi dutelako Lotsati, Gurutz Sarasola “Lotsati” euren oroimenaren parte izateko beharra dutelako, guk denok dugun modu bertsuan.

	LOTSATIREN BIZITZAREN ZERTZELADAK

	Gurutz Sarasola Martinez Gipuzkoako Itsasondon jaio zen 1915eko maiatzaren 3an, Gurutzearen Egunean hain zuzen, gaur egun bertan zutik dirauen Sarasola Enea izeneko etxean. Bederatzi seme-alabetan bigarrena, Jose Manuel Sarasola eta Paula Martinez Lasa izan zituen guraso, biak itsasondoarrak baita ere. Iritzi abertzale sendoak zeuzkan industrialen familia honen baitan hazi zen Gurutz. Izan ere, Gurutzen aitak, Jose Manuel Sarasolak, Juan anaiarekin batera, aitaren eskutik jasotako arbelaren negozioa zeraman Itsasondon. Sarasolatarrek Itsasondoko Larregi baserrian zuten jatorria, eta XIX. mendeko bigarren zatian ekin zioten inguruko arbel harrobiak ustiatzeari, baita lurpetik ateratako harri honekin arbelezko produktuak egiteari ere. Horrela, Sarasolatarren arbelak munduko txoko askotan lortu zuen ospe handia. Juan Martin Sarasola Goitiak, Gurutzen aitonak, altxatu zuen negozioak 1970ean eman zituen onenak, Itsasondon eragin eta lorratz sakona atzean utzita.

